
I. [bookmark: _Toc112249465]QËLLIMI I PROJEKTLIGJIT DHE OBJEKTIVAT QË SYNOHEN TË ARRIHEN 

Nevojat dhe detyrimet e BSH për hartimin e projektligjit. 

· Një hallkë e rëndësishme në kuadër të përmbushjes së detyrimit për zbatimin e strategjisë kombëtare për Pagesat me Vlerë të Vogël në Shqipëri (2018-2023), e cila synon nxitjen e përfshirjes financiare të popullsisë dhe të përdorimit të pagesave elektronike në Shqipëri.

· Një detyrim në kuadër të integrimit dhe më konkretisht, për përmbushjen e detyrimeve të Bankës së Shqipërisë në lidhje me përafrimin e akteve të Kapitullit 9 “Shërbimet Financiare”.  
Situata aktuale, problematikat dhe vakumet ligjore. 

Gjatë viteve të fundit, kuadri ligjor e nënligjor i Republikës së Shqipërisë ka qenë në proces të vazhdueshëm transpozimi të direktivave e rregulloreve të Bashkimit Evropian, me qëllim integrimin në BE. Veçanërisht, legjislacioni dhe kuadri rregullativ është përshtatur edhe me teknologjitë dhe modelet e reja të biznesit, për shembull në fushën e shërbimeve financiare digjitale për pagesat elektronike, nënshkrimet elektronike, komunikimet elektronike dhe identifikimin elektronik të klientëve. Në 30 prill 2020, parlamenti shqiptar miratoi ligjin “Për shërbimet e pagesave”, i cili transpozoi Direktivën e Dytë për Shërbimet e Pagesave të Bashkimit Evropian (PSD2). Miratimi i këtij ligji konsiderohet si një arritje shumëdimensionale dhe përmbushje e një sërë angazhimesh të Bankës së Shqipërisë, në procesin e integrimit të vendit në Bashkimin Evropian, si dhe për integrimin me tregun e përbashkët të pagesave në euro (Single Euro Payment Area). 

Në zbatim të kërkesave të ligjit “Për shërbimet e pagesave”, Banka e Shqipërisë është në proces të hartimit të kuadrit rregullativ në përputhje me aktet përkatëse të BE-së për ofruesit e shërbimeve të pagesave, me qëllim edhe plotësimin e kërkesave për harmonizimin e kuadrit ligjor e rregullativ në kuadër të procesit të integrimit të Shqipërisë në Bashkimin Evropian. Kërkesat e reja të ligjit “Për shërbimet e pagesave” kanë si objektiv promovimin dhe zgjerimin e përfshirjes financiare të popullatës, reduktimin e kostove të shërbimeve të pagesave dhe nxitjen e përdorimit të instrumenteve elektronike të pagesave.
Por, këto zhvillime në fushën e shërbimeve të pagesave mund të arrijnë rezultate më të larta, nëse kombinohen dhe plotësohen me transpozimin e direktivës mbi Llogarinë e Pagesave (PAD). Transpozimi i Direktivës PAD për llogarinë bazike në formën e një akti ligjor, parashikohet që do të mundësojë ofrimin e shërbimeve të pagesave me kosto të përballueshme dhe që kanë në qendër klientin, nëpërmjet krijimit të produktit të llogarisë bazike për ata konsumatorë që nuk zotërojnë llogari bankare, si dhe tarifimit të diferencuar për kategori të ndryshme klientësh, si nxitës për rritjen e përdorimit të pagesave. Më konkretisht, parashikohet që për disa kategori vulnerabël ofrimi i shërbimeve do të jetë pa kosto dhe për pjesën tjetër të konsumatorëve kostoja do të jetë më e ulët krahasuar me shërbimet e tjera të një llogarie pagesash të formës standarde.
Kjo etapë e ardhshme pritet të shënojë padyshim një arritje në afrimin e personave të përjashtuar financiarisht drejt bankave, për t’u shndërruar në vijim në një mision më angazhues, përdorimin e këtyre llogarive aktive për më shumë veprime jo me para fizike (cash), për më shumë transferta elektronike, akses në kreditim e remitanca që më parë mund të merreshin e dërgoheshin në formë “cash”.
Qëllimi dhe objektivat 

Qëllimi i projektligjit, i hartuar me asistencën e Bankës Botërore, është krijimi i kuadrit ligjor për të ofruar shërbimet e pagesave për të gjithë konsumatorët dhe veçanërisht, për individët të cilët nuk zotërojnë llogari bankare, pa kosto ose me kosto të përballueshme prej tyre, duke garantuar dhe mundësuar të drejtën e çdo konsumatori, pavarësisht nivelit të të ardhurave, statusit të punësimit, historikut të aftësisë paguese, për të patur akses në shërbimet bazë të llogarisë së pagesës.

Për këtë qëllim projektligji krijon kushte dhe rregulla për: a) mosdiskriminimin e konsumatorëve për hapjen e një llogarie pagese me shërbime bazike; b) detyrimin për bankat që të mos lejohen të refuzojnë hapjen e një llogarie bazike, përveç rasteve specifike të tilla si cënimi i kërkesave të parandalimit të pastrimit të parave dhe financimit të terrorizmit; c) mekanizmin e vendosjes së tarifave për llogarinë bazike, ku në përgjithësi parashikohet që tarifat për shërbimet e ofruara për llogarinë me shërbime bazike të jenë më të ulëta se ato për llogaritë standarde të pagesave, ndërsa për disa kategori vulnerabël është parashikuar që tarifa e shërbimeve të jetë zero.

Objektivi i këtij projektligji është promovimi dhe rritja e  përfshirjes financiare të popullsisë, duke krijuar lehtësira për kategori konsumatorësh të cilët e kanë të vështirë apo të pamundur hapjen dhe mbajtjen e një llogarie pagesash (rrjedhëse) në banka, për shkak të kostove që ajo mbart. Më konkretisht, ky projektligj vlerësohet se do të mbështesë edhe përmbushjen e objektivave të strategjisë kombëtare të pagesave, për pagesat me vlerë të vogël si vijon:

1) Zgjerimi i mundësisë për aksesin në llogaritë e transaksioneve është një kusht i domosdoshëm për të arritur objektivin kryesor, duke synuar të arrijë një raport të zotërimit të llogarisë në nivelin 70% deri në vitin 2023. 
2) Nxitja e përdorimit intensiv të instrumenteve moderne të pagesave (plotësisht elektronike) me vlerë të vogël në të gjithë vendin, me qëllim arritjen e 10 pagesave jo me para fizike për frymë, deri në fund të vitit 2023.


II. [bookmark: _Toc18481860][bookmark: _Toc112249466]VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTEVE TË TJERA POLITIKE

Projektligji “Për llogarinë e pagesave me shërbime bazike” nuk është parashikuar në programin analitik të akteve të miratuara me VKM nr.850, datë 29.12.2021 “Për miratimin e programit të përgjithshëm analitik të projektakteve që do të paraqiten për shqyrtim në Këshillin e Ministrave gjatë vitit 2022”. Megjithatë vlen të theksohet se ky projektligj është një kërkesë e vazhdueshme e Komisionit Evropian për Kapitullin 9 “Shërbimet Financiare”, si baza kryesore e Acquis i parashikuar në PKIE 2022-2024 për t’u miratuar brenda vitit 2022. Për më shumë, ky projektligj përbën një prioritet edhe për Strategjinë Kombëtare për Pagesat me Vlerë të Vogël 2018-2023, e cila synon modernizimin e tregut të pagesave, me qëllim zgjerimin e përfshirjes financiare të popullsisë shqiptare, që rezulton në nivele relativisht të ulëta krahasuar me vendet e tjera të rajonit. 


III. [bookmark: _Toc18481861][bookmark: _Toc112249467]VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR 

Projektligji i propozuar mbështetet në nenet 78 dhe 83, pika 1 të Kushtetutës.


IV. [bookmark: _Toc18481862][bookmark: _Toc112249468]VLERËSIMI I SHKALLËS SË PËRAFRIMIT ME ACQUIS COMMUNAUTAIRE

Projektligji ka si qëllim krijimin e bazës ligjore për llogarinë e pagesave me shërbime bazike në Republikën e Shqipërisë dhe synon të përafrojë pjesërisht legjislacionin shqiptar me Direktivën 2014/92 BE të Parlamentit Evropian dhe të Këshillit, të datës 23 korrik 2014 “Mbi krahasueshmërinë e tarifave në lidhje me llogaritë e pagesave, transferimin e llogarive të pagesave dhe aksesin në llogaritë e pagesave me shërbime bazike”.

V. [bookmark: _Toc18481863][bookmark: _Toc112249469]PËRMBLEDHJE SHPJEGUESE E PËRMBAJTJES SË PROJEKTLIGJIT 

Kreu I: Dispozita të përgjithshme

Objekti i projektligjit (neni 1) është përcaktimi i kushteve dhe rregullave për hapjen dhe përdorimin e llogarisë së pagesave me shërbime bazike për konsumatorët dhe individët rezidentë në Republikën e Shqipërisë (të cilët në tërësinë e ligjit do të referohen si “konsumatorë”), pavarësisht nivelit të të ardhurave, statusit të punësimit apo historikut të aftësisë paguese brenda Republikës së Shqipërisë.
Subjekte të ligjit janë vetëm bankat dhe degët e bankave të huaja, duke përjashtuar ofrues të tjerë të shërbimeve të pagesave, të tillë si institucionet e pagesave, institucionet e parasë elektronike dhe shoqëritë e kursim-kreditit që do ushtrojnë veprimtarinë edhe si institucion pagesash.
Në nenin 3 të projektligjit përjashtohen shprehimisht nga fusha e zbatimit të tij, llogaritë e pagesave të personave juridikë, mikrondërmarrjeve dhe ndërmarrjeve të vogla dhe personave fizikë tregtarë.
Së fundmi, në Kreun I të projektligjit parashikohen edhe disa përkufizime (neni 4), ku përveç përkufizimeve të përshtatura sipas legjislacionit shqiptar në fuqi, parashikohen edhe disa përkufizime specifike për qëllime të zbatimit të projektligjit. 

Kreu II: Llogaria e pagesave me shërbime bazike

Në Kreun II (neni 5) të projektligjit trajtohen kushtet për hapjen ose refuzimin e llogarisë së pagesave me shërbime bazike, ku parashikohet detyrimi për bankat që të mos refuzojnë hapjen e një llogarie pagese me shërbime bazike, me përjashtim të rasteve specifike, të tilla si cënimi i kërkesave të parandalimit të pastrimit të parave si dhe disa kërkesa të tjera, me qëllim garantimin e shërbimeve bazë ndaj konsumatorëve. Hapja e llogarisë bazike do të mundësohet vetëm kur konsumatori nuk mban një llogari pagese ekzistuese në një bankë tjetër në Shqipëri, për të cilën konsumatori duhet të bëjë edhe një deklaratë dhe vërtetësia e deklaratës mund të verifikohet nga banka para hapjes së llogarisë së pagesave me shërbime bazike. Në rast se banka vërteton se konsumatori ka një llogari pagesash në një bankë tjetër, pra ka dhënë deklaratë të pavërtetë për hapjen e llogarisë së pagesave me shërbime bazike, konsumatori humb të drejtën e hapjes së një llogarie pagesash me shërbime bazike për një periudhë kohore prej 24 muaj në këtë bankë. Kjo klauzolë duhet të parashikohet edhe në kontratën e bankës me klientin, në rastin e hapjes së llogarisë së pagesave me shërbime bazike. Në këtë nen parashikohet gjithashtu edhe detyrimi i bankës për të këshilluar konsumatorin për procedurën e paraqitjes së ankesës në rastet e refuzimit të hapjes së llogarisë dhe të drejtën e tij për ankimim pranë Bankës së Shqipërisë.  

Më tej në nenin 6 parashikohen karakteristikat kryesore dhe shërbimet bazë që ofron llogaria e pagesave me shërbime bazike. Në këto shërbime janë përjashtuar transaksionet e pagesave me karta krediti si dhe ofrimi i kredive të lidhura me shërbimet e pagesave, duke mos lejuar në asnjë rast tejkalimin e tepricës kreditore të llogarisë së pagesave. Në nenin 6 parashikohet gjithashtu që ofrimi i llogarive të pagesave me shërbime bazike do të bëhet vetëm në monedhën vendase (lek).

Ligji (neni 7) vijon më tej me përcaktimin e mekanizmave të vendosjes së tarifave për llogarinë e pagesave me shërbime bazike, bazuar në llojin e shërbimeve të ofruara nga kjo llogari, numrin minimal të transaksioneve dhe kategoritë e caktuara të konsumatorëve. Bazuar në këto kritere është përcaktuar aplikimi i një tarife të arsyeshme për shërbimet e orfuara nëpërmjet llogarisë së pagesave me shërbime bazike, e cila nuk duhet të tejkalojë 50% të nivelit mesatar të tarifës së aplikuar nga banka për të njëjtat shërbime, nëse këto do të ofroheshin nga një llogari pagesash standarde. Tarifat preferenciale do të aplikohen edhe për një numër të kufizuar të debitimeve direkte dhe transfertave të kreditit. Nëse numri i transaksioneve për këto shërbime, tejkalon kufirin e caktuar në ligj (5 transaksione në muaj), tarifat e aplikuara nuk duhet të jenë më të larta se ato që banka aplikon sipas përcaktimeve në politikat e saj të brendshme për përcaktimin e tarifave. Gjithashtu për disa kategori vulnerabël është parashikuar që tarifa e shërbimeve të jetë zero. Përcaktimi i kësaj kategorie vulnerabël është bazuar në legjislacionin që rregullon asistencën sociale në Republikën e Shqipërisë dhe kategori të tjera të mbrojtjes sociale, dhe përfshirja e kategorive të tjera përtej parashikimeve në këtë legjislacion rregullohet nëpërmjet parashikimit të përcaktimit të tyre nga Banka e Shqipërisë dhe publikimit në faqen zyrtare të saj kohë pas kohe.

Në nenin 8 të projektligjit parashikohen kushtet të cilat sjellin zgjidhjen e një kontrate të llogarisë së pagesave me shërbime bazike në mënyrë të njëanshme nga ana e bankës, si dhe parashikohet e drejta e konsumatorit dhe detyrimi i bankës për njoftimin e konsumatorit mbi të drejtën e tij për ankimim pranë Bankës së Shqipërisë dhe procedurën e paraqitjes së ankesës.

Një tjetër parashikim në nenin 9 të projektligjit është dhe detyrimi i bankës për informim të konsumatorëve të çdo informacioni në lidhje me tiparet e llogarisë së pagesave me shërbime bazike dhe kushtet e përdorimit të saj, si dhe publikimin e këtij informacioni në hapësira të dukshme dhe në faqen zyrtare të internetit të bankës, ku përcaktohet qartazi që ky informacion iu ofrohet konsumatorëve pa pagesë. 
Kërkesa të tjera të parashikuara në nenet 10 dhe 11 janë edhe e drejta e konsumatorit për ankimim në Bankën e Shqipërisë, si dhe për të konvertuar një llogari pagesash ekzistuese në një llogari pagesash me shërbime bazike, ose duke hapur një llogari të re e duke mbyllur atë ekzistuese, nëse plotësohen kushtet e parashikuara në projektligj. Ankesat e konsumatorëve për mos hapjen e llogarisë bazike nga ana e bankave do të shoqërohen me kërkesën nga ana e Bankës së Shqipërisë ndaj bankës, për hapjen e kësaj llogarie brenda 15 ditësh pune pas paraqitjes së kësaj kërkese. Gjithmonë kërkesa do vijojë pas shqyrtimit të paraqitjes së ankesës nga ana e konsumatorit dhe kur vlerësohet se nuk ka baza të arsyeshme për refuzimin e hapjes.  

Ky kre (neni 12) ka si objektiv edhe krijimin e rregullave për transparencën dhe shërbimin e transferimit të llogarisë së pagesave me shërbime bazike nga Banka e Shqipërisë, nëpërmjet akteve nënligjore.  


KREU III: Autoritetet përgjegjëse, bashkëpunimi dhe sekreti profesional

Ky kre (neni 13) ka si objektiv përcaktimin e Bankës së Shqipërisë si autoriteti përgjegjës për ushtrimin e funksionit të saj mbikëqyrës në lidhje me zbatimin e dispozitave të projektligjit, duke bashkëpunuar edhe me autoritete të tjera vendase ose të huaja. 

Në nenin 14 përcaktohet detyrimi i ruajtjes së sekretit profesional për një kategori të caktuar personash sipas parashikimeve të nenit 91 të Ligjit për bankat. Gjithashtu parashikohet e drejta e Bankës së Shqipërisë për të shkëmbyer informacion me autoritetet mbikëqyrëse/bankat qendrore të huaja, duke respektuar parimin e reciprocitetit, të miratimit paraprak dhe me kusht që të ruhet konfidencialiteti e të garantohet niveli i mbrojtjes së të dhënave personale.


Titulli V: Kundërvajtjet administrative, sanksionet dhe ankimet

Ky projektligj trajton edhe kundërvajtjet administrative dhe sanksionet për bankat, si dhe ankimet: ankimin administrativ dhe ankimin gjyqësor.

Më konkretisht:
Neni 15 i projektligjit përcakton sanksionet që Banka e Shqipërisë si autoritet mbikëqyrës, ka të drejtë të vendosë ndaj bankave në rast konstatimi shkeljesh të dispozitave të ligjit. Këto shkelje konsiderohen si kundërvajtje administrative, dhe masa e gjobës së vendosur përcaktohet në varësi të rrethanave, pasojave, përsëritjes dhe rëndësisë së shkeljes. 

Trajtimi në ligj dhe jo në një akt nënligjor, i sanksioneve administrative është një detyrim i cili rrjedh nga ligji nr. 10279, datë 20.5.2010 “Për kundërvajtjet administrative”[footnoteRef:1]. Në nenin 15 parashikohet se për çdo shkelje konkrete të dispozitave të këtij ligji ka një gjobë, masa e të cilës është përcaktuar bazuar në nivelin minimal dhe maksimal të gjobave të parashikuara në ligjin “Për shërbimet e pagesave” për ofruesit e shërbimit të pagesave, ku përfshihen edhe bankat. Gjobat janë tituj ekzekutivë dhe do të arkëtohen për llogari të Bankës së Shqipërisë. Sanksionet e vendosura për shkelje të dispozitave të ligjit publikohen në faqen zyrtare të internetit të Bankës së Shqipërisë dhe, në rastet e publikimit të sanksioneve administrative, kundër të cilave është bërë ankesë, Banka e Shqipërisë publikon informacion edhe për statusin e ankesës dhe rezultatin e saj (neni 16). [1:  Neni 10, Masa e gjobës: “Masa e dënimit me gjobë përcaktohet nga ligji, i cili ka parashikuar kundërvajtjen administrative. Masa e dënimit me gjobë mund të jetë fikse apo e përcaktuar me kufij minimalë dhe maksimalë.”] 


Në nenin 17 të projekligjit parashikohet procedura e ankimit administrativ për bankën, e cila pretendon se të drejtat dhe interesat e ligjshme të saj janë cenuar nga akte administrative të nxjerra në zbatim të dispozitave të këtij ligji. Banka ka të drejtë të kryejë ankim administrativ tek Guvernatori, brenda 15 ditëve nga marrja dijeni e aktit. Ankimi administrativ paraqitet sipas formës dhe shqyrtohet brenda afateve, të parashikuara në Kodin e Procedurave Administrative, si dhe është kusht paraprak për kundërshtimin e aktit në gjykatë. 

Parashikimet e këtij neni kanë synuar të mbajnë një qëndrim të unifikuar me dispozita të njëjta të Ligjit për Bankën e Shqipërisë, të Ligjit për bankat, të Ligjit për shërbimet e pagesave, të Ligjit për shoqëritë e kursim-kreditit dhe të Ligjit për rimëkëmbjen dhe ndërhyrjen e jashtëzakonshme në banka pasi theksojmë se në nenin 72, pika 2 të Ligjit për Bankën e Shqipërisë parashikohet se aktet e Bankës së Shqipërisë do të zbatohen pa kufizim, deri në marrjen e vendimit nga gjykata.

Në nenin 18 të projektligjit parashikohet se banka, pasi ka ezauruar ankimin administrativ mund të paraqesë ankim gjyqësor, në përputhje me legjislacionin që rregullon gjykimin e mosmarrëveshjeve administrative. 


Kreu  V:  Dispozita të fundit 

Kreu V i projektligjit rregullon hyrjen në fuqi të tij, 3 muaj pas botimit në Fletoren Zyrtare të Republikës së Shqipërisë.

VI. [bookmark: _Toc18481864][bookmark: _Toc112249470]INSTITUCIONET DHE ORGANET QË NGARKOHEN ME ZBATIMIN E PROJEKTLIGJIT 

Institucioni që ngarkohet në mënyrë të drejtpërdrejtë me zbatimin e këtij projektligji është Banka e Shqipërisë.  

VII. [bookmark: _Toc18481865][bookmark: _Toc112249471]PERSONAT DHE INSTITUCIONET QË KANË KONTRIBUAR NË HARTIMIN E PROJEKTLIGJIT 

Projektligji është hartuar nga stafi i Departamentit të Mbikëqyrjes në Bankën e Shqipërisë, në konsultim edhe me Departamentin e Sistemeve të Pagesave, Kontabilitetit dhe Financës dhe Departamenti Juridik. Hartimi i projektligjit është mbështetur me ekspertizë të ofruar nga Banka Botërore. Gjithashtu Projekti është diskutuar edhe me përfaqësues të bankave.


VIII. [bookmark: _Toc18481866][bookmark: _Toc112249472]RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Miratimi i këtij projektligji nuk sjell efekte financiare në buxhetin e shtetit. 

IX. [bookmark: _Toc18481867][bookmark: _Toc112249473]KOMENTET E MINISTRIVE, INSTITUCIONEVE DHE SUBJEKTEVE TË TJERA
Pas finalizimit të projektligjit, Banka e Shqipërisë ka publikuar në faqen e saj zyrtare për konsultim publik dokumentin. Gjithashtu, projektligji është dërguar për opinion pranë bankave. Komentet janë analizuar nga personat përgjegjës dhe aty ku është konsideruar e rëndësishme, sugjerimet janë reflektuar në projektligj. 

                                                                                                                                                MINISTËR
	
                                                                                                        Delina IBRAHIMAJ

